Martröð um Tryggingamiðstöðina.

Ég fékk svakalega martröð á dögunum, martröð þar sem Tryggingamiðstöðin var í aðal hlutverki. Mig dreymdi að ég kæmi inn í stóran sal þar sem ekkert var nema gríðarstórt hringborð. Í kringum borðið sátu undirsátar í Tryggingamiðstöðinni, allir með ránfugla á öxlinni sem af og til flögruðu um salinn og skræktu: -Ef þú ert tryggður-þá færðu það bætt. -Ef þú ert tryggður þá færðu það bætt...  -EKKI-tí hí hí”. Undirsátarnir virtust önnum kafnir og fyrir framan þá voru staflar af bréfum. Hver og einn kepptist við að afgreiða sem flest bréf og allir muldruðu þeir eitthvað ofan í bringuna á sér. Hljóðlega læddist ég nær til að heyra hvað þeir sögðu.... -Hvernig sleppum við að borga þessum?” -Hvað getum við gert til að neita þessum? -Finnum eitthvað sama hversu haldlítið það er. Nei, sjáiði þessa beiðni, gellur allt í einu frá einum við hringborðið. Hún er frá fjölskyldu sem stendur uppi svo til allslaus. Húsið þeirra er ónýtt, búslóðin einnig, sökum myglusvepps. Þau eru bjartsýn, heh, hafa tryggt hjá okkur í góðri trú í mörg ár  og halda að við munum bæta þeim alla vega hluta af tjóni þeirra. Nú brettum við upp ermarnar og troðum þeim enn lengra niður í svaðið.   -Neitum þeim, neitum þeim, skríkja ránfuglarnir. Segjum að þetta sé ekki okkar mál. Skemmdirnar eru upprunnar í skriðkjallaranum, þar sem hitalagnirnar og mælarnir eru. Getum sagt að hann sé ekki hluti af húsinu. Þó við neyðumst til að greiða fyrir tjón sem verða í hitakompum t.d. fjölbýlishúsa þá bara segjum við að þetta sé ekki hitakompa. Það er hvergi minnst á myglusvepp í okkar skilmálum. Já, ég veit, ekki heldur að við greiðum ekki fyrir skemmdir af völdum hans. Það skiptir ekki máli. Fuglarnir sitja á öxlum þeirra og skrækja af lífs- og sálarkröftum. -Ekki borga. Ekki borga... sendum þau á götuna... sendum þau á götuna. Hverju máli skiptir þó að húsmóðirin sé búin að vera veik vegna myglusveppsins í hálft annað ár, það er ekki okkar mál. Hverju skiptir þó að fjölskyldan sé sundruð, konan og börnin flutt inn á ættingja, eiginmaðurinn enn í eitruðu húsinu því ekki er um neitt leiguhúsnæði að ræða í sveitarfélaginu sem þau búa. Þau geta þá bara flutt, rifið barnið úr skólanum og farið eitthvað annað. Það er ekki okkar mál. Þau munar ekkert um að borga af lánunum á ónýta húsinu og húsaleigu að auki. -Ekki okkar mál... ekki okkar mál skrækja ránfuglarnir. Við verðum að svara fyrir ákvarðanir okkar hjá yfirmönnunum. Verðum að sýna fram á hagnað, má bara borga þessum ríku svo þeir haldi áfram að tryggja hjá okkur. Stórfyrirtækin eru það sem máli skiptir -Borga þeim, borga þeim. Troðum á lítilmagnanum, skiptir okkur engu að missa iðgjöld upp á 200.000 á ári. Skítur á priki. Dreifbýlistúttur, þeim er bara nær. Og undirsátarnir sitja sveittir að vinna fyrir kaupinu sínu en þeir fá greitt eftir því hversu mörgum þeim tekst að neita, bónus ef árangurinn er 100%. En já, með þessa fjölskyldu, þau eru með annað bréf eldra, fínt, troðum aðeins meira á þeim, verðum að ná restinni af sjálfsvirðingu þeirra. Eiginmaðurinn er sjúkratryggður hjá okkur líka. Hann var frá vinnu í 6 vikur í vor vegna aðgerðar á öxl. Synjun á þá bótakröfu líka. Getum notað sem ástæðu að það sé svo langt um liðið síðan slysið varð sem mögulega er hægt  að rekja skemmdirnar á öxlinni til. SYNJUN-SYNJUN  Þarna hefði ég nú átt að hrökkva upp en..... ég var bara ekki sofandi. Hafið skömm fyrir þið hjá Tryggingamiðstöðinni.

